
“Aitno lumu kro omba sakam. Ma aitno lumu dagar ke 
Ida Tapolngon e aitno lumu dagar ke ngong blang. 
Eliang pula tidong ke Livou ila ninu ke omur heven. E 
ngala are ma ngakere omur ka ma umodong ine. 
Langka langane kovok ma ngakaranga ngapalongo 
lumu ine kovok.” 



E ngala e ngakere lumu omur e mase ma ngaiding e 
ngadue umu ma umodong kap ngong ke omur ka 
ngadong ine.



Ngong Jon e ngong ngagosok umu itodong ke 
Yesus ila osua. Agegeng ka polou ke umu polou 
ke ngong blang kesua ngadong langka 

umu e itodong dagar ke elio ka opru ite. 



Nganapapra Ida Tapolngon ila pelengon e 
ngawai pelengon lokono ka la ke Yesus. 
Deka osep tisapir ngong e tidue ngong 

ngadong ke aidunu ka 
angaine Patmos. 



E suong paide Ano Itau polou dagar ke ngong e 
ngavati kova kene ke omur heven. E gute gesa 
dong ke kova tonari. 



E ngaklingen pelengon ke wan ka pula keniye ka Ida 
Tapolngon due isak ka tidong ke omur heven e ka 
tidong ke taklak e ka tidong ke 
taklak aitno e ka tidong ke aki. 
Ngaklingen wan ka tidong ke 
omur ka pula keniye tiwai langane. 



“Gute ka dong ke ila kova e Sipsip Otno urok arit 
ombatno e aitno lite itau ke isak e itakakai angainsak 
e aling aling itodue anit ke isak.”



Deka ngavati Ida Tapolngon ila armok ka Jerusalem 
oku ina ka itau lokono songon omur heven e duru me 
ke taklak. Armok tonari iye langka apmang ka kere 
ina baresngen bitna bitna ma iye la gi ila boget. Deka 
ngaklingen gute kreine wai omba ke Ida Tapolngon ila 
kova langane. 



“Umoklingen. Eknikane Ida Tapolngon ila ninu dong 
kap osep e iye dong kap isak blang. Iye dong kap 
osep e tidong ila osep e iye dong kap isak blang.”



Deka ensel tonari nis ngong ke aki ka suong e langka 
osep tinim aki tonari tidue mosongon itau ine. E aki 
tonari malak langka glas. Aki tonari polou ke kova ka 
Ida Tapolngon e Sipsip Otno tidong ine e suong la. 



E silang blang ke armok oklou e taiko tidong ma 
tibublo ine kovok kesua Ida Tapolngon ila bublongon 
bublo ke armok e Sipsip Otno iye dong langka armok 
ina lam. 



E wan ka soulu e osep 
ka tidue elio epmes ina 
bitna bitna ka soulu 
lokono e osep yakngan 
ina ma tikaranga tisep 
ke armok tonari kovok. 
Osep ka angainsak 
dong ke Sipsip Otno ila 
buk ka mosongon ina 
vala tikaranga tisep ke 
armok tonari.



“Iye ma sak osep amtarsak 
olune e ma tikngis blang kovok e 
ma aitno lisak kro ke wan bitna 
bitna kovok. E silang blang ma 
tarna lisak doro doro blang 
kovok e metengen yagos. Kesua 
wan bitna bitna keniye ka tidong 
ke oglou isak yagos kodong.”



Deka wan gesa ka Ida Tapolngon aitno itau ine kovok 
dong ke armok kovok. E kova ka Ida Tapolngon kap 
Sipsip Otno tidong ine dong ke armok e Ida Tapolngon 
ila osep bokongon ina tilotuim iye. E ma tivati Ida 
Tapolngon bitna e 
angaine dong ke 
bara lisak.



E ngavati osep ka pula keniye ka timete kodong langka 
angainsak omba koke angainsak omba kovok tidong 
mgongon ke kova. Deka ensel tiklok buk ka sogongon 
dong ine ka wai ke elio isuk isuk ka osep tidue alo ka 
tidong ke taklak. E tiklok buk silang ka 
mosongon ina ka osep ka tidue mosongon 
ka dong vala dong angainsak dong 
ine. 



Deka Ida Tapolngon wade osep ka timete kodong ke 
sogongon ka dong ke buk orwo tonari. Deka osep ka 
angainsak dong ke buk ka mosongon ina tonari kovok 
tiuri isak kla ke eiou ombatno blang.



Ano Itau kap apmang ka Sipsip Otno ila asap isak 
orwo tiwai langane. “Umomo.” E osep ka tiklingen 

pelengon ane tiwai langane blang. “Umomo.” Gute ka 
aki vel iye ma iye me. E gute ka waiki inim iye ma me 

inim aki ka mosongon ina ka Ida Tapolngon kare ke iye 
adai.



60 60

Ida Tapolngon lana iye ke osep ka 
pula keniye ka tidong ke taklak deka 

iye pagei Otno Arang ka kene vala ke 
osep. Ma osep seisei ka aitno lisak la 

dagar ke iye timete kovok. Aurou. 
Ma tidue urok mosongon ka 

dong vala dong. 



Rom 3:23 Kesua osep ka pula keniye tidue elio epmes ina 
kodong e tidong mawa ke iye e ke ila bublongon. 

Rom 6:23 E osep ka tidue elio epmes ina bitna bitna ma 
timete ine. Kesua elio epmes ina ina klingen metengen. E 
ite ka Ida Tapolngon klok udo elio epmes ina kodong iye 
kar ite mosongon ka itau ka dong vala dong. Iye lua ite 

batne ke Ida Puda Yesus Krais dong e itokoli batne la ine 
kovok.

Hibru 9:27 Itosep ka pula keniye ma itemete aling kene 
vala. Deka ma Ida Tapolngon wade udo elio isuk isuk. 

Efesus 2:8,9 Ida Tapolngon lua umu ke lumu elio epmes 
ina kesua batne ke ila makaingan ka dong ke iye tona. Iye 
lua umu ke lumu elio epmes ina kesua aitno lumu la dagar 

ke Krais. 



E iye lua umu kesua batne ke elio kene gesa ka umodue 
kovok. Aurou. Iye didi aitno e lua umu adai vala. Deka 

umakaranga umakakai angainmu ine kovok. 

Rom 10:9,10 Deka imanapapra langane. Umu kenmu 
kenmu umapalongo aitno lumu ke osep. Umapalongo urok 
aitno lumu dagar ke Upu Puda Yesus e aitno lumu dagar 

ke elio ka Ida Tapolngon due Yesus poga tito ke ina denga 
kodong. E ma Ida Tapolngon lua umu kenmu kenmu ke 

lumu elio epmes ina. 
Kesua langka aitno lite la dagar ke Ida Luangan Yesus Ida 
Tapolngon ma due ite itopolou itau e osuk ke bitna. Deka 
itapalongo osep ke Ida Luangan Yesus e Ida Tapolngon 

lua ite ke udo elio epmes ina.



Jon 3:16,17 “Ida Tapolngon lana iye ke osep ka pula keniye 
ka tidong ke taklak deka iye pagei Otno Arang ka kene vala 
ke osep. Ma osep seisei ka aitno lisak la dagar ke iye timete 
kovok. Aurou. Ma tidue urok mosongon ka dong vala dong. 

Ida Tapolngon pagei Otno Arang ke taklak ma iye wade 
osep kovok. Aurou. Iye pagei iye ma iye lua osep ke urok 

elio epmes ina. 

1 Jon 5:11-13 Pelengon tonari langane. Ida Tapolngon kar 
mosongon ka dong vala dong ke ite e mosongon tonari 

batne ke Otno Arang. 
Deka langane. Gute ka neklep ke Otno Arang due 

mosongon tonari. E gute ka neklep ke Otno Arang kovok 
due mosongon tonari kovok.

Ngasogo pelengon ane uti ke umu ka aitno lumu dagar ke 
Ida Tapolngon Otno Arang ma umeile omur langane. Aitno 
lumu dagar ke iye deka umodue mosongon ka dong vala 

dong. 

